Volume: 8 Issues: 59 [December, 2023] pp. 436 - 445

Journal of Islamic, Social, Economics and Development (JISED)
elSSN: 0128-1755

Journal website: www.jised.com

oS DOI: 10.55573/JISED.085937
NETWORK

KESAN MAIN TERHADAP PERKEMBANGAN KANAK-
KANAK

EFFECT OF PLAY ON CHILD DEVELOPMENT

Wan Nur Ainna Waheda binti Rozalil?
Nurulafzan binti Sa’ari?
Raja Nurul Hafizah binti Raja Ismail?

! National Child Development Research Centre, Universiti Pendidikan Sultan Idris, Tanjung Malim, Perak,
Malaysia

L Corresponding author: ainnawaheda@gmail.com

2 Jabatan Pendidikan dan Pembangunan Insan, Fakulti Pengajian Islam, Universiti Islam Pahang Sultan Ahmad
Shah

Article history To cite this document:

Received date . 28-11-2023 Rozali, W. N. A. W, Sa’ari, N., & Raja Ismail, R. N.
Revised date : 29-11-2023 H. (2023). Kesan main terhadap perkembangan
Accepted date  : 20-11-2023 kanak-kanak. Journal of Islamic, Social, Economics

Published date : 31-12-2023 and Development (JISED), 8 (59), 436 — 445.

Abstrak: Masa kini, kanak-kanak dilihat menjadi salah satu golongan yang mudah untuk
mempunyai masalah kesihatan sekaligus menjadikan mereka berisiko mempunyai penyakit
dewasa kelak. Kajian ini menggunakan kaedah analisis dokumen dan objektif kajian adalah
untuk melihat kesan main terhadap perkembangan kanak-kanak. Terdapat pelbagai intervensi,
program dan kaedah melibatkan main dalam kalangan kanak-kanak yang telah dijalankan oleh
pihak berwajib bagi memastikan kanak-kanak berkembang dengan baik, kekal sihat dan aktif.
Antara pendekatan yang boleh dijalankan oleh guru dan ibu bapa tanpa melibatkan kos yang
tinggi serta masa yang lama untuk menyediakan persekitaran bermain adalah dengan
memberikan kanak-kanak peluang untuk main. Kesan main dalam kalangan kanak-kanak
memberikan impak yang penting terhadap perkembangan fizikal, perkembangan kognitif,
perkembangan emosi dan perkembangan sosial kanak-kanak.

Kata Kunci: main, perkembangan fizikal, perkembangan kognitif, perkembangan emosi,
perkembangan sosial, kanak-kanak

Abstract: Children today are thought of as being that is more vulnerable to health problems,
which raises their chance of getting problems as adults. This study uses document analysis as
an approach to investigate how play affects a child's development. To guarantee children's
healthy growth, ongoing well-being, and activity, authorities have instituted a range of play-
based initiatives, programmes, and techniques. Giving kids the chance to play is one strategy
that educators and parents may use to promote learning without having to spend a lot of money
or time setting up play areas. Children's play has a big impact on their social, emotional,
cognitive, and physical development.

Keywords: Play, pyhsical development, cognitive development, emotional development, social
development, children

Pengenalan

Main bagi kanak-kanak bukan sekadar aktiviti santai, malah ia merupakan satu aspek penting
dalam perkembangan menyeluruh mereka. Dalam dunia pendidikan dan kajian berkaitan
perkembangan kanak-kanak, main dikira sebagai medium yang memainkan peranan yang
signifikan dalam merangsang dan membentuk pelbagai aspek seperti perkembangan fizikal,
kognitif, emosi, dan sosial (Maidin, 2022). Kajian-kajian terkini menunjukkan bahawa main
bukan hanya satu kegiatan yang menyeronokkan, tetapi juga merupakan alat pembelajaran yang
signifikan yang memberikan peluang kepada kanak-kanak untuk mengembangkan kemahiran,
memahami norma sosial, dan meningkatkan kreativiti mereka. Oleh itu, pemahaman terhadap
kesan dan kepentingan main dalam konteks perkembangan kanak-kanak menjadi semakin
penting dalam usaha memahami dan meningkatkan kualiti kehidupan kanak-kanak.

Kajian-kajian lepas menyatakan bahawa antara cara untuk membantu perkembangan kanak-
kanak serta memastikan mereka kekal aktif adalah melalui bermain (An, Shen &Yang, 2019).
Hal ini kerana bermain merupakan salah satu aspek penting dalam perkembangan kanak-kanak
dan berlaku secara semula jadi bagi mendorong kanak-kanak untuk kekal aktif, bersosial,
meneroka serta mencipta pengalaman pertama mereka (Bento & Dias, 2017). Bermain
dianggap satu ‘kerja’ bagi peringkat kanak-kanak awal yang melibatkan aktiviti pergerakan
badan sepenuhnya. Melalui bermain, mereka dapat mengenal pasti kemahiran penting yang
diperlukan oleh mereka untuk berkembang (Goldstein, J., 2012).

Burdette & Whitaker (2005) berpendapat bahawa bermain adalah cara untuk mengoptimumkan
perkembangan awal otak. Oleh itu, kanak-kanak perlu diberi peluang untuk bermain di
persekitaran luar, meneroka alam semula jadi dan bersoal jawab tentang persekitaran mereka.
Secara umum, bermain didefinisikan berdasarkan ciri-cirinya. Menurut Wong & Logan (2015)
bermain dianggap:
e sebagai satu cara untuk memotivasikan kanak-kanak secara instrinsik iaitu ganjaran
kepada mereka
e melibatkan fizikal, lisan atau mental dengan penggunaan bahan, orang, idea atau
persekitaran
e aktiviti bebas yang dilakukan secara sukarela
e aktiviti yang dikawal oleh pemain dan bebas daripada peraturan
e simbolik

Obijektif kajian ini adalah untuk melihat kesan main kepada perkembangan kanak-kanak.
Kaedah yang digunakan dalam kertas ini adalah analisis kandungan. Menurut Haggarty (1996)
dan Gheyle & Jacobs (2017), analisis kandungan digunakan untuk menafsirkan data teks, imej,
simbol, atau audio yang boleh membuat generalisasi tentang kategori dengan cara yang
sistematik dan tepat. Untuk mengumpul data, analisis dokumen digunakan dengan cara yang
sistematik dan teliti untuk membuat kesimpulan dari kajian-kajian lepas yang berkaitan dengan
kesan main kepada perkembangan kanak-kanak.

Dapatan Kajian
Kesan Main Kepada Perkembangan Kanak-Kanak

a) Perkembangan Fizikal dan Kesihatan Kanak-Kanak
Kajian lepas mendapati bahawa kanak-kanak yang diberi peluang untuk main di persekitaran
semula jadi akan dapat meningkatkan kemahiran motor, tahap aktiviti fizikal, perkembangan

otot, fungsi jantung dan paru-paru, kecekapan fizikal dan tahap kecergasan fizikal (Chawla et
al., 2014; Séaékslahti & Niemistd, 2021; Ulrich Miller et al., 2017).). Ini turut disokong melalui
dapatan kajian oleh Giimiisdag (2019) dan Zamani (2017) mendapati melalui main, kanak-
kanak dapat meningkatkan kemahiran motor halus dan motor kasar. Hanscom (2016) juga
menyatakan bahawa kanak-kanak akan membentuk kemahiran motor semasa main semula jadi
kerana persekitaran yang dibekalkan kepada kanak-kanak mempunyai kepelbagaian bahan,
struktur yang tidak dijangka serta halangan yang melibatkan pergerakan-pergerakan seperti
memanjat, menggali dan bergayut (Dilek & Atasoy, 2020).

Terdapat kajian yang menunjukkan main memberi kesan kepada kanak-kanak yang mengalami
obesiti. Kanak-kanak obes yang didedahkan dengan aktiviti main dilihat mempunyai
peningkatan tahap aktiviti fizikal sekaligus berpotensi membantu kanak-kanak tersebut
mengalami penurunan obesiti (Dankiw et al., 2020; Herrington & Brussoni, 2015). Selain itu,
main boleh dijadikan sebagai salah satu terapi dalam membantu kanak-kanak yang mempunyai
masalah sensori dan emosi melalui meningkatkan fungsi deria mereka apabila berada di
persekitaran semula jadi (Elbeltagi et al., 2023; Hechter & Fife, 2019).

b) Perkembangan Kognitif

Seterusnya, main turut memberi kesan kepada perkembangan kognitif kanak-kanak. Kognitif
adalah satu proses mental yang berlaku dalam diri setiap individu. Proses ini telah berlaku sejak
awal kelahiran dan ia merupakan satu proses yang berterusan. Menurut Wong, Mohamad Isa
Azis dan Rafidah Ruhaani (2016), antara aktiviti mental yang terhasil daripada proses
kematangan perkembangan sistem saraf otak adalah seperti berfikir, menaakul, menganalisis,
merangka konsep dan menyelesaikan masalah. Namun begitu, proses kognisi ini memerlukan
latihan yang bersesuaian bagi mempercepatkan perkembangan ini berlaku. Perkembangan
kognitif kanak-kanak boleh dirangsang melalui aktiviti bermain. Bermain adalah merupakan
satu pendekatan yang telah dikenal pasti oleh guru-guru di mana sangat sesuai dan memberi
impak positif ternadap perkembangan kognisi dalam kalangan kanak-kanak prasekolah
(Aprianti & Nafigoh, 2020; Nachiappan et al., 2017). Oleh itu, seharusya setiap guru seharusnya
perlu konsisten menggunakan pendekatan ini dalam setiap aktiviti yang dijalankan. Melalui
bermain ini, perkembangan kognitif kanak-kanak boleh diperkembangkan.

Pada usia ini, kanak-kanak akan melakukan aktiviti yang memfokuskan kepada objek yang
dilihat dan juga apa sahaja yang terdapat di persekitaran mereka. Oleh itu, melalui bermain,
kanak-kanak akan sentiasa berpeluang untuk mendapatkan kemahiran dan imaginasi apabila
berinteraksi dengan persekitaran (Damanhuri, 2017). Menurut Yildirnm & Akamca (2017),
melalui aktiviti bermain ini akan membantu kanak-kanak mengambil bahagian secara aktif dan
belajar sesuatu dengan melakukannya. Kanak-kanak akan melalui proses di mana pengalaman
yang dilalui semasa bermain akan membantu kanak-kanak mengubah pengetahuan atau teori
ke dalam bentuk amalan, menyimpannya dalam ingatan jangka panjang dan menggunakannya
sebagai jalan penyelesaian apabila timbul masalah dalam kehidupan seharian.

Melalui aktiviti bermai juga seperti membina istana pasir di tepi pantai atau membina bangunan
menggunakan lego berupaya meningkatkan kemampuan kanak-kanak untuk menyelesaikan
sesuatu masalah yang berlaku dalam diri mereka (Jantan, 2013). Kanak-kanak boleh
mengadaptasikan apa yang mereka lalui ketika bermain dengan situasi sebenar berlaku,
contohnya, kanak-kanak boleh menggunakan pengalaman mereka bermain blok ini ketika
menyusun buku atau kasut pada rak yang disediakan.

Seterusnya, main juga dikatakan adalah salah satu cara untuk kanak-kanak menyatakan tentang
diri mereka secara kreatif disamping mereka akan memperoleh pengetahuan dalam setiap
aktiviti main yang dilakukan (Fleer, 2021). Main semula jadi ini menjadikan kanak-kanak bebas
menentukan permainan serta berupaya untuk merancang permaianan tersebut mengikut
keinginan mereka. Oleh itu, kanak-kanak akan menggunakan daya imaginasi mereka dalam
menjadikan permainan mereka lebih menarik dan menyeronokan.

Daya imaginasi kanak-kanak ini akan jadi lebih menarik apabila mereka perlu menyelesaikan
masalah yang dihadapi ketika bermain bersama-sama. Interaksi antara kanak-kanak dengan
persekitaran akan menjadikan mereka lebih kreatif dalam penghasilan satu permainan baru hasil
interaksi mereka dengan persekitaran. Di samping itu, satu kajian yang dijalankan oleh Tan
(2000) terhadap pengaruh mainan terhadap perkembangan kognitif kanak-kanak telah
menunjukkan bahawa terdapat peningkatan kepada perkembangan kognitif kanak-kanak dari
aspek pengekalan, klasifikasi, seriasi, konsep nombor, masa dan ruangan apabila bermain
berulangkali, penggunaan bahan mainan dan penggunaan imaginasi ketika melakukan sesuatu
aktiviti.

c) Perkembangan Emosi

Main turut memberi kesan kepada perkembangan emosi. Menurut Fredrickson (2001), emosi
merupakan reaksi tubuh semasa menghadapi situasi tertentu dan biasanya emosi bermula
dengan penilaian individu mengenai makna peribadi dari beberapa peristiwa yang pernah
dialami. Emosi bukanlah sesuatu perkara yang dialami sekali sahaja sepanjang hidup tetapi
akan dialami setiap hari. Faktor individu seperti perkembangan kognitif dan perangai
mempengaruhi perkembangan emosi manusia (Saarni. C., 2011). Perkembangan emosi pada
zaman awal kanak-kanak adalah kompleks kerana melibatkan proses yang merangkumi
pengetahuan emosi, ekspresi emosi dan peraturan emosi malah interaksi antara ibu bapa dengan
anak juga memainkan peranan penting dalam proses perkembangan emosi anak-anak (Lorenzo
& Bagner, 2021).

Terdapat kajian-kajian lepas yang mengetengahkan tentang kelebihan main ini terhadap
perkembangan emosi kanak-kanak. Kajian-kajian lepas mendapati main yang melibatkan
persekitaran alam semula jadi dan ruang hijau memberi kebaikan kepada perkembangan
kognitif, emosi dan fizikal (Brent Jackson et al., 2021; Storli & Hansen Sandseter, 2019; Strife
& Downey, 2009). Dapatan kajian yang dilakukan oleh Maulidah, Sunanih, Rahman, &
Supriatna (2021) juga menunjukkan bahawa pembelajaran dalam persekitaran semula jadi
boleh digunakan untuk membangunkan sikap adaptif dan juga sosio emosi pelajar.

Bermain dan kanak-kanak adalah satu aspek yang tidak dapat dipisahkan seperti yang
dinyatakan oleh Jean Piaget. Menurut Hewes (2014), bermain meningkatkan kawalan emosi
dan sosial kanak-kanak. Emosi yang stabil membantu dalam perkembangan kognitif kanak-
kanak. Main semula jadi adalah salah satu aktiviti yang membantu dalam perkembangan emosi
kanak-kanak. Kanak-kanak lebih sihat dari aspek fizikal, mental dan juga emosi yang mana
kanak-kanak yang terdedah kepada main dilihat lebih stabil emosinya sekiranya berhadapan
dengan perkara-perkara yang mengecewakan mereka (Papoutsi et al., 2022; Parker & Thomsen,
2019). Pertumbuhan sosial dan emosi yang sihat bergantung pada akses anak-anak kepada jenis
interaksi sosial, pengalaman dan persekitaran yang akan menyokong mereka (Thompson &
Thompson, 2007). Satu tinjauan yang dilakukan oleh Shaari & Ahmad (2016) bahawa
persekitaran pembelajaran fizikal iaitu pendedahan kepada semula jadi membantu dalam
perkembangan kanak-kanak.

Selain itu, antara kebaikan main dalam kalangan kanak-kanak ialah ianya membantu dalam
kestabilan kesihatan psikologikal dan fizikal kanak-kanak. Bermain di persekitaran luaran
semula jadi memberi pengalaman secara langsung kepada kanak-kanak mampu mengurangkan
tahap tekanan dan kemurungan (Oswald et al., 2020; Sprague et al., 2022). Hal ini bertepatan
dengan kajian yang dilakukan olen Oloumi, Mahdavinejad, & Namvarrad (2012) yang
menyatakan bahawa interaksi antara kanak-kanak dengan persekitaran mempengaruhi
pembentukan personaliti dan pertumbuhan mental kanak-kanak.

Melalui main di persekitaran semula jadi, penemuan dan daya tarikan terhadap alam sekitar
dilihat mempengaruhi pembelajaran serta mengembangkan hubungan antara emosi kanak-
kanak dengan persekitaran (G Bento & Dias, 2017; Ethier, S., 2017). Dapatan daripada kajian
yang dijalankan oleh Ernst & Burcak (2019) juga menunjukkan bahawa persekitaran semula
jadi menyokong perkembangan daya kreativiti kanak-kanak dan perhubungan yang sihat
dengan rakan sebaya serta ibu bapa. Masa bermain di luar secara tidak berstruktur juga sebagai
salah satu cara untuk kanak-kanak melegakan tekanan emosi dan cara yang paling efektif untuk
mengurangkan tenaga berlebihan (Josie Lee, 2017). Main dalam kalangan kanak-kanak bukan
sahaja membantu perkembangan emosi dan fizikal, bahkan aktiviti ini juga membantu dalam
mengeratkan hubungan antara anak-anak dan ibu bapa. Kebanyakan ibu bapa bersetuju bahawa
main di persekitaran semula jadi membantu perkembangan fizikal, mental dan memupuk
kesejahteraan emosi anak-anak (Vandermaas-Peeler et al., 2019; Ward et al., 2019).

d) Perkembangan Sosial

Perkembangan sosial wujud apabila berlakunya interaksi antara seseorang individu dengan
individu yang lain. Selain itu interaksi ini juga akan dapat membina perhubungan antara
manusia dengan persekitaran. Kajian lepas menyatakan bahawa bermain memberi kesan kepada
perkembangan kognitif, fizikal dan emosi dalam kalangan kanak-kanak dan remaja. Tambah
mereka lagi bahawa melalui bermain kanak-kanak akan dapat meneroka dunia dan berinteraksi
dengan persekitaran (Azlan et al., 2020; Edmunds et al., 2019; Park & Riley, 2015). Banyak
faedah yang akan diperoleh kanak-kanak ketika mereka bermain. Bagi aspek perkembangan
sosial, bermain berupaya meningkatkan keyakinan diri mereka apabila membentuk
perhubungan dengan orang lain. Kemahiran berkomunikasi yang dikuasi akan membawa
kanak-kanak ini lebih berjaya dalam menguruskan kehidupan harian mereka.

Hasil interaksi kanak-kanak ini dengan persekitaran terutamanya dengan pelbagai situasi yang
berbeza-beza setiap hari akan mematangkan diri mereka dalam bertindak terhadap perkara yang
sama pada masa akan datang. Jaafar, Zain dan Ishak (2020), bermain akan membangkitkan
perasaan empati, faham perasaan orang lain serta mampu membuat penilaian terhadap tingkah
laku yang di ambil. Ini menjadikan kanak-kanak ini seorang yang sangat sensitif terhadap apa
yang berlaku di persekitaran mereka. Sikap lain yang akan kanak-kanak perolehi adalah
berkongsi barangan, bertolak ansur, berkomunikasi dengan baik, menunggu giliran serta
membuat hubungan mata dengan orang lain ketika berkomunikasi. Kesemua kemahiran ini
akan menjadikan kanak-kanak sangat berkemampuan untuk mengolah situasi atau pemasalahan
yang bakal mereka tempuhi kelak.

Selain itu, Cordiano et al. (2019) menyatakan bahawa masa yang dihabiskan oleh kanak-kanak
dengan melakukan aktiviti bermain di luar memberi faedah kepada perkembangan kanak-kanak
termasuklah perkembangan sosial. Interaksi dengan alam semula jadi juga merupakan perkara
yang harus dipandang serius dalam memberikan perkembangan sosial yang seimbang di mana
kanak-kanak ini bukan sahaja berupaya mengembangkan interaksi mereka dengan rakan sebaya

malah boleh menyesuaikan diri dengan tumbuhan dan hidupan lain yang ada di persekitaran
mereka. Situasi seperti ini akan dapat membantu kanak-kanak untuk berupaya
memanipulasikan apa yang terdapat pada persekitaran dalam menyelesaikan sesuatu masalah.
Cooper (2015) turut bersetuju bahawa penglibatan kanak-kanak dengan aktiviti bermain di luar
bilik darjah memberikan kesan kepada kanak-kanak seperti meningkatkan kemahiran sosial,
meningkatkan regulasi kendiri serta memberi keyakinan kepada kanak-kanak untuk
berinteraksi.

Kajian lepas oleh Mariani (2014) dan Diana (2014) pula mendapati apabila kanak-kanak
bermain, mereka akan mempunyai satu keyakinan diri yang tinggi untuk membina perhubungan
yang interpersonal serta meningkatkan kecenderungan minat kanak-kanak. Kemahiran ini akan
diperoleh apabila mereka bermain. Kanak-kanak yang telah memiliki kemahiran sosial yang
tinggi akan dilihat lebih mampu untuk memberi respons yang membina terhadap perkara-
perkara yang dialami mereka. Selain itu, mereka juga akan lebih banyak membantu rakan-rakan
yang lain dalam menyelesaikan pelbagai masalah.

Tambahan lagi, kanak-kanak dengan keupayaan keyakinan diri yang tinggi kebiasaanya akan
bertindak sebagai ketua berbanding dengan rakan-rakan yang lain. Mariani Md Nor et. al.
(2014), menjelaskan bahawa ibu bapa, guru-guru, pengasuh tadika, pengusaha tadika dan
masyarakat setempat seharusnya memainkan peranan masing-masing dalam usaha untuk
memberikan yang terbaik kepada kanak-kanak ini dengan cara memberikan hak bermain
sepenuhnya untuk bermain.

Jaafar, Zain dan Eshak (2020) menyatakan kanak-kanak yang mempunyai kemahiran sosial
yang kurang kebiasaannya akan memberi kesan kepada kehidupan seharian mereka seperti
tidak mempunyai kawan yang ramai, sering dibuli dan dipulaukan oleh rakan sebaya.
Seterusnya, masalah ini akan menjadikan mereka berisiko menghadapi masalah kesihatan
mental kelak. Justeru itu, peluang untuk melakukan aktiviti bermain seharusnya diberikan
kepada kanak-kanak dalam memastikan pertumbuhan dan perkembangan mereka berlaku
mengikut tahap yang sepatutnya. Peranan orang dewasa terutamanya guru dan ibu bapa dalam
menyediakan persekitaran yang bersesuaian kepada kanak-kanak ini dalam merangsang mereka
untuk melakukan aktiviti main semula jadi ini dengan berkesan. Kanak-kanak pula seharusnya
diberi galakan dan peluang yang ada supaya mereka dapat memanfaatkan main semula jadi ini.

Kesimpulan

Main terbukti memberi banyak kesan kepada perkembangan kanak-kanak dari sudut fizikal,
kognitif, emosi dan sosial. Oleh yang demikian, ibu bapa, guru dan masyarakat haruslah
memberi galakan, peluang serta menyediakan persekitaran yang sesuai kepada kanak-kanak
untuk bermain. Ibu bapa dan guru tidak perlu berasa bimbang tentang kos yang diperlukan
dalam menyediakan aktiviti bermain kepada kanak-kanak kerana persekitaran semula jadi juga
boleh menjadi sebahagian proses kanak-kanak bermain di kawasan berpokok, sungai atau
pantai. Seterusnya, bahan dan peralatan yang boleh digunakan oleh kanak-kanak dalam proses
bermain ini juga boleh didapati di persekitaran mereka. Oleh itu, kesan main terhadap kanak-
kanak perlu dipandang serius oleh semua pihak bagi meningkatkan perkembangan mereka ke
tahap yang lebih menyeluruh.

